
Marmitakoa! 

Sanmigeletako herri bazkariaren inguruan zenbait kontu argitu nahi ditugu lerro hauetan, eta, bide batez, buruan ditugun zenbait galdera ere egin nahi genituzke. 

Bazkari arrakastatsua da San Migel egunekoa. Ehunka herritar elkartu ohi gara; lagun taldeak, familiak, artisauak, talogileak... Azken zazpi urteetan bazkaria antolatzeko ardura Askatasuna erakundeak hartu du. Udalak antolaketarako 600 euro jartzen ditu (badirudi aurtengoa azkena izango dela), eta aipatutako erakundeak bere lana eskainiz 600 euro horiek preso eta senideei helarazten dizkie. Bazkariaren kostua ez da bera muntatze, zerbitzatze eta garbitze lanak norberak bere gain hartuz gero. Bazkariaren eta edarien kostuak txartelekin batutakoarekin parra egiten du. Horrela, Askatasunak bere lana jarrita 600 euro biltzen ditu euskal herritar horiei bideratzeko.Azken urteetako historia izan da hori. Baina aurten, eta zehazki astelehen honetan jakin genuenez, bazkariaren antolaketan gorabeherak sortu dira; azpijokoak egon dira, beste era batera esanda. Dei baten bidez jakin genuen udalak antolaketarako jarritako diru laguntza bertan behera uztea erabaki zuela gobernu batzordeak. Jai egitarautik ere kentzeko eskatu omen zuten. Xabier Sarasua Kultura zinegotziak eman zigun erabakiaren berri, ustez gobernu batzordearen erabakia. Ustez diogu, gobernu batzorde horretako behin- behineko aktan ez dagoelako horrelakorik jasota. Dena den, prozedura burokratikoei jarraituta, datorren ostegunean onartuko dute zinegotziek akta horretan jasotakoa aldatu behar den ala ez. 

Bazkariaren antolaketa martxan zegoen ordurako, eta nahiko aurreratuta ere bai. Baldintzak aldatzen ari ziren, ordea. Asteleheneko egoera: kaosa. Gobernu batzordeak (ustez) baldintzak aldatu zituen, eta Askatasuna orduan ari zen jakinaren gainean jartzen. Asteartean, Xabier Sarasuarekin hitz egin genuen. Berak gobernu batzordearen erabakia zela adierazi zuen hasieratik. Udalak Askatasunari ez ziola diru laguntzarik emango eta udalak berak ez zuela aurtengo herri bazkaria antolatuko jakinarazi zigun. 

Askatasunak balorazioa egin zuen orduan. Udaletik jasotako jarrera guztiz salagarria iruditzen zitzaigun. Horrelako erabakiak azken orduan jasotzeak Askatasuna egoera penagarrian utzi zuen. Erabaki hori hartzeko orduan egoera hori sortuko zela jakinaren gainean zeuden, baina horrela nahi izan zuten, antza. Egun horretako bazkaria garrantzitsua da herritarrontzat, eta ez genuen nahi bertan behera geratzea. Baina, aldi berean, azken orduko azpijokoak zirela-eta haserre geunden. Azken erabakia hartu aurretik, ordea, bestelako berriak jaso genituen. Antolaketarako diru laguntza egongo dela aurten, nahiz eta egitaraua berriz aldatzeko aukerarik ez egon. Hainbat galdera sortzen zaizkigu. Noren erabakia izan zen azken orduan herri bazkaria antolatzeko laguntza bertan behera geratzea, Xabier Sarasuarena, gobernu batzordearena? Azken orduan sortutako egoera nork eragin nahi izan zuen? Zergatik? Aurtengoa bai marmitakoa! 

